
SUG‘URTACHILIK VA O‘ZBEKISTONDA 
SUG‘URTA SEKTORINING HOLATI

O‘runboyeva Sotima Alisher qizi
Abu Rayhon Beruniy nomidagi Urganch davlat universiteti,

“Turizm va mehmondo‘stlik” mutaxassisligi magistranti
E-mail: urunbayevasotima@gmail.com  

Annotatsiya. Mazkur maqolada sug‘urtachilik faoliyatining nazariy-huquqiy asoslari hamda O‘zbekistonda sug‘urta 
sektorining joriy holati tahlil qilinadi. Tadqiqotda sug‘urta bozorining iqtisodiyotdagi o‘rni, uning moliyaviy barqarorlikni 
ta’minlashdagi ahamiyati, sug‘urta xizmatlari turlari va bozordagi asosiy ishtirokchilar faoliyati yoritib berilgan. Shuningdek, 
mamlakatda sug‘urta tizimini isloh qilish jarayonlari hamda davlat tomonidan amalga oshirilayotgan chora-tadbirlar, 
xususan, O‘zbekiston Respublikasi Moliya vazirligi hamda Sug‘urta bozorini rivojlantirish agentligi faoliyati doirasidagi 
o‘zgarishlar tahlil etilgan.

Kalit soʻzlar: sug‘urta, sug‘urta bozori, moliyaviy barqarorlik, raqamlashtirish, qayta sug‘urta, sug‘urta madaniyati, iqtisodiy 
rivojlanish.

Abstract. This article analyzes the theoretical and legal foundations of insurance activities as well as the current state of 
the insurance sector in Uzbekistan. The study highlights the role of the insurance market in the economy, its importance in 
ensuring financial stability, the types of insurance services, and the activities of the main market participants. Furthermore, 
the article examines the processes of reforming the insurance system in the country and the measures taken by the state, 
particularly the changes implemented within the framework of the activities of the Ministry of Finance of the Republic of 
Uzbekistan and the Insurance Market Development Agency.

Key words: insurance, insurance market, financial stability, digitalization, reinsurance, insurance culture, economic 
development.

Аннотация. В данной статье анализируются теоретико-правовые основы страховой деятельности, а также 
текущее состояние страхового сектора в Узбекистане. В исследовании освещаются роль страхового рынка в 
экономике, его значение в обеспечении финансовой устойчивости, виды страховых услуг и деятельность основных 
участников рынка. Кроме того, рассматриваются процессы реформирования страховой системы в стране и меры, 
принимаемые государством, в частности изменения, осуществляемые в рамках деятельности Министерства 
финансов Республики Узбекистан и Агентства по развитию страхового рынка.

Ключевые слова: страхование, страховой рынок, финансовая устойчивость, цифровизация, перестрахование, 
страховая культура, экономическое развитие.

K I R I S H
Sug‘urtachilik — jismoniy va yuridik shaxslarning mol-mulkiy manfaatlarini, ularning hayoti, sog‘ligi, daromadi 

yoki faoliyatiga zarar yetkazilishi bilan bog‘liq tavakkalchiliklardan himoya qiluvchi iqtisodiy munosabatlar tizimi 
hisoblanadi.

Sug‘urta sektorining rivojlangan G‘arb davlatlarida yuqori darajada shakllanganligi va institutsionallashganligi 
ba’zan sug‘urta instituti va sektori faqat G‘arb mamlakatlarida paydo bo‘lgan degan noto‘g‘ri qarashlarning 
yuzaga kelishiga sabab bo‘ladi. Biroq, bu inson hayotining tabiati bilan to‘liq mos kelmaydi. Xavfsizlikni izlash 
biror jamiyat yoki hududga xos bo‘lgan hodisa emas, balki barcha jamiyatlar va hududlarga xos umumiy 
xususiyatdir. Chunki inson hayoti bilan bog‘liq xavf-xatarlar dunyoning barcha hududlarida uchraydi.

Shu sababli sug‘urtaning shakllanishi deyarli insoniyat sivilizatsiyasi tarixi bilan chambarchas bog‘liqdir. 
Sug‘urtaning dastlabki ko‘rinishlari qadimgi Xitoy va Misr sivilizatsiyalarida paydo bo‘lgan. Albatta, bu dastlabki 
shakllar hozirgi zamonaviy sug‘urta tizimidan ancha farq qilgan. Ular ibtidoiy va sodda ko‘rinishda bo‘lgan 
bo‘lsa-da, ularning asosiy maqsadi xavflarni kamaytirish va moliyaviy yo‘qotishlarning oldini olishdan iborat edi.

Taxminan miloddan avvalgi 5000-yillar atrofida sug‘urta munosabatlariga o‘xshash iqtisodiy amaliyotlar 
kuzatilgan. Miloddan avvalgi 3000-yillarda Xitoy savdogarlari o‘z tovarlarini xavfni kamaytirish maqsadida bir 
kemaga yuklash o‘rniga bir nechta kemalarga taqsimlab tashishgan. Bu esa yo‘qotish ehtimolini kamaytirishga 
xizmat qilgan. Miloddan avvalgi 2000-yillarda esa Bobil savdogarlari o‘z mollarini turli tavakkalchiliklardan 
himoya qilish usullarini izlaganlar.

Tarixda mashhur qonun chiqaruvchi sifatida tanilgan Hammurapi qonunlarida savdogarlarning yo‘qotishlarini 
qoplashga qaratilgan Darmatha nomli shartnoma mavjud bo‘lgan. Ushbu shartnoma yuk tashuvchilar o‘rtasidagi 
iqtisodiy munosabatlarda qo‘llanilgan. Rimliklar esa Puni urushlari davrida dengiz transportida yuzaga kelgan 
zararlarni qoplash maqsadida maxsus sug‘urta fondlarini tashkil etganlar.

Sug‘urtaning tarixi uzoq davrlarga borib taqalsa-da, zamonaviy sug‘urta tizimining shakllanishi nisbatan 
keyingi davrlarga to‘g‘ri keladi [1]. Zamonaviy sug‘urta tizimining rivojlanishini 1250-yillardan boshlab kuzatish 
mumkin. Mukofot asosida ishlaydigan dastlabki sug‘urta shakllari Shimoliy Italiya shaharlarida paydo bo‘lgan. 
Jumladan, Venetsiya, Florensiya va Genuya shaharlari ushbu jarayonning markazlari hisoblangan.

1250-yillarning o‘rtalarida venetsiyalik savdogarlar dengiz orqali yuk tashish jarayonida qaroqchilar 
hujumi yoki boshqa xavflar tufayli yuzaga keladigan zararlarni sug‘urtalash amaliyotini joriy qilganlar. Tarixda 
qayd etilgan dastlabki sug‘urta shartnomalaridan biri Genuya va Mayorka o‘rtasida yuk tashish jarayonida 
tovarlarning xavfsizligini ta’minlash maqsadida tuzilgan. Dastlabki sug‘urta kompaniyalaridan biri ham aynan 
Genuya shahrida tashkil etilgan.

Keyinchalik sug‘urta tizimi ikki asosiy yo‘nalishga ajraldi:
•	 dengiz sug‘urtasi;
•	 quruqlik sug‘urtasi.
Birinchi aksiyadorlik sug‘urta kompaniyasi 1663-yilda Parij shahrida tashkil etilgan.
Angliyada birinchi sug‘urta qonuni 1601-yilda qabul qilingan. Mulk sug‘urtasi 1710-yilda Angliyada 

rivojlangan bo‘lsa, yong‘indan sug‘urtalash tizimi ham shu davrlarda keng tarqalgan. Birinchi hayot sug‘urtasi 
esa 1807-yilda Italiyada shakllangan.

Sug‘urta tizimining asosiy maqsadi — turli tavakkalchiliklar natijasida yuzaga keladigan zararlarni qoplash 
hamda iqtisodiy barqarorlikni ta’minlashdan iboratdir.

Sug‘urta munosabatlarining asosiy ishtirokchilari quyidagilardan iborat:
• sug‘urtalovchi (sug‘urta kompaniyasi);
• sug‘urtalanuvchi (jismoniy yoki yuridik shaxs);
• benefisiar (foyda oluvchi shaxs);
• sug‘urta vositachilari (agentlar va brokerlar).
Sug‘urtaning asosiy ikki turi mavjud:
•	 majburiy sug‘urta;
•	 ixtiyoriy sug‘urta.
Majburiy sug‘urta — davlat tomonidan belgilangan va bajarilishi majburiy hisoblangan sug‘urta turidir. 

Ixtiyoriy sug‘urta esa jismoniy yoki yuridik shaxslarning o‘z xohishiga ko‘ra amalga oshiriladi.
Mamlakatdagi sug‘urta sektorining holatini to‘liq anglash va uning iqtisodiyotdagi o‘rnini baholash uchun 

sektor hajmi, narx raqobati, aholining sug‘urta tizimiga bo‘lgan ishonchi, sohaga oid me’yoriy-huquqiy hujjatlar 
hamda davlatning ushbu sohaga nisbatan yuritayotgan siyosatini tahlil qilish zarur.

Bundan tashqari, sug‘urta sektori rivojlanishiga jamiyatning umumiy madaniy darajasi ham sezilarli ta’sir 
ko‘rsatadi. Shu sababli madaniy omillarni o‘rganish sug‘urta bozorining holatini tushunishda muhim ahamiyatga 
ega.

M A V Z U G A  O I D  A D A B I Y O T L A R  S H A R H I
Sug‘urtachilik faoliyati va sug‘urta bozorining rivojlanishi iqtisodiyotda moliyaviy barqarorlikni ta’minlovchi 

muhim institutlardan biri sifatida ko‘plab mahalliy va xorijiy olimlar tomonidan tadqiq etilgan. Ushbu tadqiqotlarda 
sug‘urta tizimining iqtisodiy ahamiyati, risklarni boshqarishdagi o‘rni hamda sug‘urta bozorining rivojlanish 
omillari keng tahlil qilingan.

Mahalliy olimlardan Sh. Abdullayeva o‘zining “Sug‘urta ishi” nomli ilmiy asarida sug‘urta tizimining nazariy 
asoslari, sug‘urta xizmatlari turlari hamda sug‘urta kompaniyalarining iqtisodiy faoliyatini yoritib bergan. 
Muallif sug‘urtaning asosiy vazifasi tavakkalchiliklarni moliyaviy jihatdan qoplash hamda iqtisodiy barqarorlikni 
ta’minlashdan iborat ekanligini ta’kidlaydi.

Shuningdek, B. Yo‘ldoshev tomonidan olib borilgan tadqiqotlarda sug‘urta nazariyasi va amaliyoti, sug‘urta 
bozorining iqtisodiy mexanizmlari hamda sug‘urta xizmatlari rivojlanishining institutsional jihatlari o‘rganilgan. 
Muallif sug‘urta bozorining rivojlanishi mamlakat iqtisodiyotining barqaror o‘sishi va moliyaviy xavfsizlikni 
mustahkamlash bilan chambarchas bog‘liqligini qayd etadi.

O‘. Rasulov esa o‘z tadqiqotlarida moliya tizimi tarkibida sug‘urtaning o‘rni, sug‘urta fondlarining shakllanishi 
hamda ularning iqtisodiy jarayonlarga ta’sirini tahlil qilgan. Muallif sug‘urta sektori iqtisodiy risklarni kamaytirish 
hamda investitsion muhitni yaxshilashda muhim rol o‘ynashini ta’kidlaydi.

Xorijiy olimlar tomonidan ham sug‘urta tizimining iqtisodiy ahamiyati keng o‘rganilgan. Jumladan,  
G. Skipper sug‘urta bozorining iqtisodiy rivojlanishga ta’sirini tahlil qilib, sug‘urta sektorining rivojlanishi 
investitsiya faoliyatining kengayishi va moliyaviy barqarorlikning mustahkamlanishiga xizmat qilishini asoslab 
bergan.

H. Outreville tomonidan olib borilgan tadqiqotlarda sug‘urta bozorining rivojlanish darajasi bilan 
mamlakatning iqtisodiy o‘sishi o‘rtasida ijobiy bog‘liqlik mavjudligi aniqlangan. Muallif sug‘urta xizmatlariga 
bo‘lgan talab aholining daromad darajasi, iqtisodiy rivojlanish va moliyaviy infratuzilmaning shakllanishi bilan 
uzviy bog‘liqligini ta’kidlaydi.

Shuningdek, P. Zweifel va R. Eisen o‘z ilmiy ishlarida sug‘urtaning iqtisodiy mohiyati, risklarni boshqarish 
mexanizmlari hamda sug‘urta bozorining institutsional rivojlanish jarayonlarini tahlil qilganlar. Ularning 
tadqiqotlarida sug‘urta tizimi bozor iqtisodiyotining muhim moliyaviy instituti sifatida baholanadi.

Umuman olganda, mahalliy va xorijiy olimlarning ilmiy ishlari sug‘urta bozorining iqtisodiyotdagi o‘rni, 
risklarni boshqarishdagi ahamiyati hamda sug‘urta xizmatlari rivojlanishining institutsional asoslarini ochib 
beradi. Mazkur tadqiqotlar O‘zbekistonda sug‘urta sektorini rivojlantirish, sug‘urta xizmatlari sifatini oshirish 
hamda moliyaviy barqarorlikni mustahkamlash bo‘yicha ilmiy asoslangan xulosalar chiqarish imkonini beradi.

T A D Q I Q O T  M E T O D O L O G I YA S I
O‘zbekiston sug‘urta bozori mustaqillikdan so‘ng shakllana boshlagan bo‘lib, bugungi kunda mamlakat 

moliyaviy tizimining muhim bo‘g‘inlaridan biri sifatida faoliyat yuritmoqda. Sug‘urta sektori iqtisodiyot 
barqarorligini ta’minlash hamda moliyaviy xavfsizlikni mustahkamlashda muhim rol o‘ynaydi. Shuningdek, u 
fuqarolar va xo‘jalik yurituvchi subyektlarni turli moliyaviy xavflardan himoya qilishda muhim vosita hisoblanadi.

O‘zbekiston Respublikasida sug‘urta sohasini tartibga soluvchi huquqiy baza izchil shakllantirilgan bo‘lib, 
ushbu soha barqaror rivojlanib bormoqda. Tadqiqot jarayonida sug‘urta bozorining huquqiy asoslari, uning 
iqtisodiyotdagi o‘rni hamda sohadagi rivojlanish tendensiyalari tahlil qilindi. Shuningdek, statistik ma’lumotlar, 
me’yoriy-huquqiy hujjatlar va rasmiy manbalar asosida sug‘urta sektorining hozirgi holati baholandi.

T A H L I L  V A  N A T I J A L A R
O‘zbekiston Respublikasida sug‘urta faoliyatini tartibga soluvchi asosiy me’yoriy-huquqiy hujjatlardan 

biri “Sug‘urta faoliyati to‘g‘risida”gi Qonun hisoblanadi (2019–04–23, yangi tahrir). Mazkur qonun sug‘urta 
kompaniyalari faoliyatini tartibga soladi, ular uchun zarur standartlar va talablarni belgilaydi hamda sug‘urta 
shartnomalari va sug‘urta da’volarini ko‘rib chiqish tartibini aniqlab beradi.

Bundan tashqari, so‘nggi yillarda qabul qilingan Prezident farmonlari va qarorlari sug‘urta sektorini 
rivojlantirishda muhim ahamiyat kasb etmoqda. Ushbu hujjatlar sug‘urta xizmatlarini raqamlashtirish, 
sug‘urta kompaniyalarining ustav kapitalini oshirish hamda sohani xalqaro sug‘urta va moliya standartlariga 
moslashtirishga qaratilgan.

O‘zbekiston Respublikasida sug‘urta bozorini nazorat qilish va litsenziyalash funksiyasi Markaziy bank 
zimmasiga yuklatilgan. Markaziy bank sug‘urta kompaniyalarining moliyaviy barqarorligini monitoring qiladi, 
ularning faoliyatini nazorat qiladi hamda yangi sug‘urta kompaniyalariga litsenziya beradi. Shu bilan birga, 
ushbu organ sug‘urta bozorini rivojlantirish, raqamli texnologiyalarni joriy etish hamda fuqarolarga sifatli sug‘urta 
xizmatlarini ko‘rsatishni rag‘batlantirish bo‘yicha muhim vazifalarni amalga oshiradi.

So‘nggi yillarda O‘zbekiston sug‘urta bozori barqaror o‘sish sur’atlarini namoyon etmoqda. Ayniqsa, hayotni 
sug‘urtalash, transport vositalarini sug‘urtalash, mol-mulk sug‘urtasi hamda tibbiy sug‘urta yo‘nalishlarida 
sezilarli o‘sish kuzatilmoqda. Raqamli texnologiyalarni keng joriy etish, xalqaro sug‘urta kompaniyalari bilan 
hamkorlikni rivojlantirish hamda aholining moliyaviy savodxonligini oshirish sug‘urta bozorining barqaror 
rivojlanishiga xizmat qilmoqda.

O‘zbekiston sug‘urta bozorining hozirgi holati 2024–2025-yillar kesimida tahlil qilinadigan bo‘lsa, ushbu davr 
sug‘urta sektorida jadal rivojlanish, raqamli texnologiyalarni keng joriy etish hamda tizimdagi tarkibiy islohotlar 
bilan tavsiflanadi. Natijada sug‘urta sektori mamlakat moliya bozorining eng tez rivojlanayotgan sohalaridan 
biriga aylandi. Bozor rivojlanishi davlat nazoratining kuchayishi, sug‘urta xizmatlari sifatining oshishi hamda 
mijozlar uchun qulay sharoitlarning yaratilishi bilan hamohang tarzda amalga oshirilmoqda.

Shu bilan birga, 2025-yilning yanvar–noyabr oylarida sug‘urta xizmatlari hajmi sezilarli darajada oshgani 
kuzatildi. Milliy statistika qo‘mitasi ma’lumotlariga ko‘ra, mazkur davrda sug‘urta xizmatlari hajmi 10,9 trln so‘mni 
tashkil etgan bo‘lib, bu ko‘rsatkich 2024-yilning yanvar–noyabr oylariga nisbatan 2,9 trln so‘mga ko‘pdir.

Statistik ma’lumotlarga ko‘ra, sug‘urta xizmatlari tarkibida eng katta ulush quyidagi yo‘nalishlarga to‘g‘ri 
keladi:

•	 baxtsiz hodisalardan sug‘urtalash;
•	 avtotransport vositalari va boshqa transport turlarini sug‘urtalash;
•	 yuk va mol-mulkni sug‘urtalash;
•	 boshqa sug‘urta xizmatlari.
Mazkur yo‘nalishlar umumiy sug‘urta xizmatlari hajmining 81,7 foizini tashkil etadi. Shuningdek, 2025-yilning 

yanvar–noyabr oylarida qayta sug‘urtalash xizmatlari ulushi 14,1 foiz, hayotni sug‘urtalash xizmatlari ulushi esa 
4,2 foizni tashkil etgani qayd etilgan (1-rasm).

1-rasm. Yillar kesimida sug‘urta bozorining o‘sish dinamikasi1

Milliy iqtisodiyotning umumiy holati sug‘urta kompaniyalari faoliyat yuritadigan ekotizimning kengroq va 
umumiy muhitini belgilaydi. Boshqa barcha tarmoqlar singari, sug‘urta sohasi ham milliy iqtisodiyotning umumiy 
holatidan bevosita ta’sirlanadi.

Sug‘urta sanoatining rivojlanishi ko‘p jihatdan yalpi ichki mahsulot (YaIM) hajmi va uning o‘sish sur’atlari 
bilan chambarchas bog‘liq. YaIM o‘sishi iqtisodiyotda yaratilayotgan boylikning ortishiga olib keladi. Boylikning 
ortishi esa xavf-xatarlar ta’siridan himoyalanishni talab qiladigan iqtisodiy aktivlar hajmining ko‘payishiga sabab 
bo‘ladi. Natijada sug‘urta xizmatlariga bo‘lgan talab ham ortadi.

Aholi jon boshiga daromad darajasi ham milliy boylikning muhim ko‘rsatkichlaridan biri hisoblanadi. 2025-
yilda O‘zbekiston Respublikasida aholi jon boshiga to‘g‘ri keladigan yalpi ichki mahsulot hajmi 3844 AQSH 
dollariga yetgan.

Aholining farovonlik darajasi ularning daromadlari bilan bevosita bog‘liqdir. Daromad darajasi oshgani sari 
uy-joy, transport vositalari hamda elektron qurilmalar kabi mulkka egalik qiluvchi aholi soni ham ortadi. Shu 
bilan birga, aholi va korxonalar tomonidan investitsiyalar hajmi ham ko‘payadi. Buning natijasida sug‘urtalanishi 
mumkin bo‘lgan aktivlar hajmi ortadi va sug‘urta xizmatlariga bo‘lgan talab kengayadi. Odatda sug‘urta xarajatlari 
ham daromad darajasi bilan mutanosib ravishda ortib boradi.

Sug‘urta sektorining rivojlanishiga ta’sir etuvchi omillardan yana biri — bu sohani tartibga soluvchi 
me’yoriy-huquqiy muhit hisoblanadi. Ayrim hollarda qat’iy tartibga solish talablari mahsulotlarni farqlash orqali 
raqobatning yangi yo‘llarini yaratishga ma’lum darajada to‘sqinlik qilishi mumkin. Shu bilan birga, davlat ayrim 
holatlarda tabiiy ofatlar yoki favqulodda vaziyatlar natijasida yuzaga kelgan zararlarni qoplash orqali iqtisodiy 
barqarorlikni ta’minlashga xizmat qiladi.

1	  Manba: Milliy statistika qo‘mitasi ma’lumotlari https://t.me/statistika_rasmiy/7017

Masalan, zilzila, suv toshqini yoki qurg‘oqchilik kabi tabiiy ofatlar yuzaga kelgan holatlarda zararlarni davlat 
byudjeti yoki maxsus fondlar hisobidan qoplash amaliyoti qo‘llanilishi mumkin [3]. Bunday yondashuv aholi va 
xo‘jalik yurituvchi subyektlarning ijtimoiy himoyasini kuchaytirishga xizmat qiladi.

Shu bilan birga, sug‘urta bozorining rivojlanishiga aholining moliyaviy savodxonligi va sug‘urta madaniyati 
ham muhim ta’sir ko‘rsatadi. Madaniy va iqtisodiy xabardorlik darajasi qanchalik yuqori bo‘lsa, sug‘urta 
xizmatlaridan foydalanishga bo‘lgan moyillik ham shunchalik ortadi. Bu esa sohaning barqaror rivojlanishi va 
kengayishiga xizmat qiladi.

X U L O S A  V A  T A K L I F L A R
Davlat tomonidan ko‘rsatiladigan iqtisodiy qo‘llab-quvvatlash choralarining mavjudligi ayrim hollarda 

sug‘urta xizmatlaridan foydalanish motivatsiyasiga ma’lum darajada ta’sir ko‘rsatishi mumkin. Shu sababli 
sug‘urta xizmatlari bozorida muvozanatli iqtisodiy mexanizmlarni shakllantirish muhim ahamiyat kasb etadi.

Umuman olganda, O‘zbekistondagi makroiqtisodiy sharoitlar sug‘urta sanoati uchun ham imkoniyat, ham 
muayyan sinov maydoni vazifasini o‘tamoqda. 2024–2025-yillarda kuzatilgan iqtisodiy o‘sish sur’atlari sug‘urta 
bozorining sifat jihatidan rivojlanishiga bevosita ta’sir ko‘rsatmoqda.

Hozirgi kunda O‘zbekiston sug‘urta bozori shakllanish va rivojlanish bosqichida faoliyat yuritmoqda. Ichki 
omillar, xususan, menejment tizimining takomillashuvi va raqamlashtirish jarayonlarining jadallashuvi sezilarli 
darajada ijobiy natijalar bermoqda.

Biroq sug‘urta bozorining barqaror rivojlanishiga ayrim omillar, jumladan, iste’molchilar ishonchining 
yetarli darajada shakllanmaganligi hamda sug‘urta madaniyatining nisbatan pastligi ma’lum darajada ta’sir 
ko‘rsatmoqda. Shu sababli kelgusida aholining moliyaviy savodxonligini oshirish, sug‘urta xizmatlarining 
ochiqligi va shaffofligini kuchaytirish hamda raqamli sug‘urta xizmatlarini rivojlantirish muhim vazifalardan biri 
bo‘lib qolmoqda.

